Kyrkja si plikt å vise at vi ikkje har gløymt kristne som blir forfølgde
Kina stengjer kyrkjer som nektar å la seg innordne under statleg kontroll. På Søndag for dei forfølgde (SFF) løftar norske kyrkjelydar fram og ber for dei gløymde forfølgde.
Det er mange grunnar til å markere Søndag for dei forfølgde i norske kyrkjelydar. Her er nokre historier som minner oss om kvifor dagen er viktig:
· Kinas Xi Jinping skjerpar kontrollen over alt, også religion. Den registrerte Tre sjølv-kyrkja er pålagt å lage ein femårsplan for å gjere kristen tru meir «kinesisk» - det betyr å bli forma meir etter kommunistpartiets ønske. Det kan slå ulikt ut ulike stader. Men kyrkjene er pålagt å installere overvakingskamera. Store uregistrerte kyrkjer er stengde. Huskyrkjer risikerer å bli det. I 2023 blei fleire slike kyrkjer som beskytta flyktningar frå Nord-Korea, stengde. Kinas kristne treng vårt engasjement og våre bøner.
· I Iran sit ei rad leiarar for kristne konvertittar fengsla, med lange straffer fordi huskyrkjene blir rekna som ein trussel mot nasjonal tryggleik. I 2023 blei 166 kristne arresterte, fleire sit framleis i fengsel. Vi må kjempe for dei som framleis sit innesperra. Samstundes kjem det historier om nye som kjem til tru både i Iran og nabolandet Afghanistan. Vår partner, Pars Theological Center, fortel sterke historier om ei bølgje av menneske som kjem til kristen tru. Fleire hundre iranske studentar får kvart einaste år opplæring i teologi og leiarskap. Samstundes er det mange som treng hjelp med sine traume, traume som skuldast både forfølging og eit vanskeleg familieliv. Vår partner er der for dei med si rådgjevingsteneste.
· I Tyrkia kjemper våre partnarar for overlevande etter jordskjelva. Samstundes opplever Antalya Evangelical Church auka pågang av nysgjerrige og av menneske som vil bli døypte til kristen tru. Meir enn 40 er døypte i fjor og i år, etter omfattande trusopplæring. Kyrkjelyden er glad for at dei kvart år i jul og påske får presentere seg med songar, spel og Guds ord i kjente lokale i byen, utanfor kyrkja sine eigne tre forsamlingsstader. Meir enn 1000 blei nådd i jula 2023, over 500 nå i påsken.
· I India går ekstremistiske mobbar som vil gjere heimlandet om til eit land for hinduar, valdeleg laus på stammefolk som har valt kristen eller muslimsk tru. 2023 var det verste året - med rekord-mange angrep på pastorar og andre i kyrkjelydar. Mange frykta for enda meir hindunasjonalisme etter årets val. Men valet blei ikkje den hindunasjonalistiske triumfen som statsminister Modi drøymde om. Vi må arbeide og be for eit India som vernar sine minoritetar etter år med aukande press. Vi må vise indiske kristne at vi ikkje har gløymt dei.
Søndag for dei forfølgde (SFF) blir markert i mange kyrkjer verda over. Her i landet brukar mange kyrkjelydar andre søndag i november. Men også andre søndagar kan brukast. Det viktigaste er å bruke ein søndag til å spreie kunnskap, utfordre i forkynninga, gje ei gåve og la seg inspirere av menneske som lever i land der det verkeleg kostar å leve ut kristen tru.
Mange kyrkjelydar har opplevd at oppslutninga om gudstenester har gått ned både over tid og ikkje minst samanlikna med tida før pandemien som periodevis innebar stengde kyrkjer. Kan norske kyrkjelydar no inspirerast av kristne i land som til dagleg møter restriksjonar heilt uavhengig av virus? Kva kan iranske kristne som ikkje har eit lovleg gudshus å be i, lære norske kyrkjelydar om kor viktig fellesskap og gudstenester er?
Utfordringa om å markere SFF går til alle kyrkjelydar i Den norske kyrkja og til alle frikyrkjer og forsamlingar. Engasjementet på den aktuelle søndagen kan strekkje seg frå offer og informasjon under kunngjeringane i den eine enden av skalaen, til ei heil gudsteneste med vekt på temaet i den andre enden.
Stefanusalliansen har laga gode ressursar for å markere Søndag for dei forfølgde. På vår nettside finn du
· Vitnesbyrd frå enkeltmenneske
· Artiklar om land
· Bøner og dikt
· Hjelp til å lage preike
· Forslag til heile gudstenester
· Filmar om forfølgde
· Salmar og songar både for Den norske kyrkja og frikyrkjer
· Opplegg til familiegudsteneste
· Tekstar om Stefanus, den første kristne martyren.
Med hjelp av ressursane på nettsida kan kyrkjelydar vere sjølvforsynt med ressursar til ei god markering av Søndag for dei forfølgde. Kristne i mange land treng at vi fortel om dei, støttar dei og ber for dei – og lar oss inspirere av deira vitnesbyrd.
For meir informasjon eller spørsmål, sjekk ut vår ressursside for SFF eller ta kontakt på post@stefanus.no.

